
እ.ኤ.አ ከፌብርዋሪ 21 እስከ 28/2023 የነበረው የአየር ሁኔታ ግምገማ 
 

ባለፉት ስምንት ቀናት በአብዛኛዎቹ የሀገሪቱ ክፍሎች ላይ ደረቅና ፀሐያማ የአየር ሁኔታ 

ተስተውሎባቸዋል። ይሁን እንጂ ለዝናብ መፈጠር አመቺ የሆኑ የአየር ሁኔታ ክስተቶች ከዕለት ወደ 

ዕለት እየተጠናከሩ ከመምጣታቸው ጋር ተያይዞ በተለይም በምስራቅ፣ በሰሜን ምስራቅ፣ በደቡብ፣ 

በደቡብ ምዕራብና በመካከለኛዉ የሀገሪቱ ክፍሎች ላይ ከቀላል እስከ ከባድ መጠን ያለዉ ዝናብ 

አግኝተዋል። ከባድ መጠን ያለው ዝናብ ካስመዘገቡ ጣቢያዎች መካከል ድሬዳዋ 33.0፣ በማጂ 

35.0፣ በጂንካ 32.0፣ በሊሙ ገነት 34.0 እንዲሁም በአማን 30.8 በሚ፣ሜ ይገኙበታል፡፡  

ባለፉት ስምንት ቀናት የዘነበዉ የዝናብ መጠን ከሀገሪቱ የቦታ ሽፋን አንፃር ሲገመገም 

በሰሜን ጎንደር፣ ሰሜንና ደቡብ ወሎ፣ ሰሜን ሸዋ፣ ቡኖ በደሌ፣ ጅማ፣ ምዕራብ አርሲ፣ የደቡብ 

ምዕራብ ኢትዮዽያ፣ የደቡብ ብሄር ብሄረሰቦችና ህዝቦች ክልል ከሞላ ጎደል ሁሉም ዞኖች፣ ከጋመቤላ 

የአኝዋክና የማጂንክ ዞኖች እንዲሁም የደቡብ ሀረርጌና ድሬዳዋ. ከ5-66 ሚሜ ከ1-5 ቀናት ያህል 

ዝናብ ነበራቸዉ (ካርታ 1 እና 2) ፡፡  

ባለፉት ስምንት ቀናት የዘነበዉ የዝናብ መጠን ከመደበኛዉ ጋር ሲነፃፀር ከደቡብ ወሎ ኪስ 

ቦታዎች፣ የካቺሴ ጣቢ፣ ቡኖ በደሌ፣ ጅማ፣ የደቡብ ምዕራብ ኢትዮዽያ ሁሉም ዞኖች፣ ከደቡብ ብሄር 

ብሄረሰቦችና ህዝቦች ክልል የወላይታና የሀድያ ዞኖች፣ ከጋምቤላ የአኝዋክና የማጂንክ ዞኖች 

እንዲሁም የደቡብ ሀረርጌና ድሬዳዋ መደበኛና ከመደበኛ በላይ ዝናብ የነበራቸዉ ሲሆን፤ የተቀሩት 

አብዛኛው የሀገሪቱ አካባቢዎች ላይ ከመደበኛ በታች የሆነ የዝናብ መጠን ነበራቸዉ (ካርታ 3) ፡፡ 

ካርታ 1   እ.ኤ.አ ከፌብርዋሪ 21 እስከ 28/2023 ድረስ የነበረው የዝናብ መጠን በሚ.ሜ 

ካርታ 2   እ.ኤ.አ ከፌብርዋሪ 21 እስከ 28/2023 ድረስ ዝናብ የዘነበባቸው ቀናት ብዛት 

ካርታ 3   እ.ኤ.አ ከፌብርዋሪ 21 እስከ 28/2023 ድረስ የነበረው የዝናብ መጠን 
ከመደበኛው ጋር በመቶኛ ሲነፃፀር 

 

 

        ከመደበኛ በታች                መደበኛ              ከመደበኛ በላይ 

እ.ኤ.አ ከፌብርዋሪ 21 እስከ 28/2023 የነበረው የአየር ሁኔታ  
በግብርናው ላይ ያሳደረው ተፅዕኖ 

 

ባሳለፍናቸው የፌብርዋሪ የመጨረሻዎቹ ስምንት ቀናት በተለይም በምስራቅ፣ በሰሜን ምስራቅ፣ 

በደቡብ፣ በደቡብ ምዕራብና በመካከለኛዉ የሀገሪቱ ክፍሎች ላይ ከቀላል እስከ መካከለኛ መጠን 

ያለዉ ዝናብ ከመኖሩ ጋር ተያይዞ የእርጥበት ሁኔታው ከቀን ወደ ቀን መሻሻል እንደነበረው 

ከተለያዩ የሀገሪቱ ክፍሎች የተሰበሰቡና የተተነተኑ የግብርና ሚቲዎሮሎጂ መረጃዎች ያመለክታሉ። 

ይህም የተገኘው እርጥበት የአፈር ውስጥ እርጥበትን ከማሻሻል አንጻር  ለበልግ ወቅት እርሻ  የማሳ 

ዝግጅት ለማከናወን ምቹ የነበረ ከመሆኑም ባሻገር ለቋሚ ተክሎች የውኃ ፍላጎት መሟላት፣ ለአርብቶ 

አደርና ለከፊል የአርብቶ አደር አካባቢዎች ለግጦሽ ሣርና ለመጠጥ ውኃ አቅርቦት አዎንታዊ ሚና 

ነበረው (ካርታ 4)፡፡ 

ካርታ 4   እ.ኤ.አ ከፌብርዋሪ 21 እስከ 28/2023 ድረስ የነበረው የእርጥበት ሁኔታ 

እ.ኤ.አ ከፌብርዋሪ 21 እስከ 28/2023 የነበረው የአየር ሁኔታ በውሃው ዘርፍ 
እንቅስቃሴ ላይ ያሳደረው ተፅዕኖ 

 

    ባለፉት ስምንት ቀናት የነበረው የአየር ሁኔታ በውሃው ዘርፍ እንቅስቃሴ ላይ የነበረው ገፅታ 

በተመለከተ በአብዛኛዎቹ ተፋሰሶች ላይ ደረቅና ፀሃያማ የአየር ሁኔታ አመዝኖ የተስተዋለ ሲሆን፤ 

በአንጻሩ በመጨረሻዎቹ ጥቂት ቀናት የተሸለ እርጥበት ነበራቸው፡፡ ከነዚህም መካከል በጥቂት 

የታችኛው አዋሽ፣የመከካለኛዉ እና የታችኛው ባሮ አኮቦ፣ የመካከለኛዉ ኦሞ ጊቤ፣ በታችኛው ስምጥ 

ሸለቆ፣ በጥቂት የላይኛዉ ተከዜና እንዲሁም በታችኛው አባይ ኪስ ቦታዎች ላይ ከመጠነኛ እርጥበት 

እስከ እርጥበታማ ሁኔታ እንደነበረ ተስተውሏል (ካርታ 5) ፡፡  

  

ካርታ 5    እ.ኤ.አ ከፌብርዋሪ 21 እስከ 28/2023 ድረስ የነበረው የእርጥበት ሁኔታ 

እ.ኤ.አ ከማርች 1 እስከ 10/2023 የሚኖረው የአየር 
ሁኔታ አዝማሚያ 

 

  በመደበኛ ሁኔታ በማርች የመጀመሪያው አሥር ቀናት የበልግ ዝናብ ሰጭ የሚቲዎሮሎጂ 

ገጽታዎች ከዕለት ወደ ዕለት አንፃራዊ መጠናከር እያሳዩ በመሄድ የወቅቱ ዝናብ በበልግ አብቃይ 

የሀገሪቱ አካባቢዎች ላይ እየተስፋፋና እየተጠናከረ ይመጣል፡፡ 

     በሚቀጥሉት አሥር ቀናት ዝናብ ሰጭ የሚቲዎሮሎጂ ገጽታዎች ከዕለት ወደ ዕለት 

እየተጠናከሩ እንደሚሄዱ ከመጠበቃቸው ጋር ተያይዞ የበልግ አብቃይ አካባቢዎች ላይ አንጻራዊ 

በሆነ መልኩ ከቀላል እስከ መካከለኛ መጠን ያለው ዝናብ ያገኛሉ፡፡ ይሁን እንጂ ከአስሩ ቀናት 

አጋማሽ በኋላ ዝናቡ በመጠንና በስርጭት እየተስፋፋ እስከ ከባድ መጠን ያለው ዝናብ ሊኖር 

እንደሚችል ይጠበቃል። በሌላ በኩል በተቀሩት የበልግ አብቃይ በሆኑት የደቡብ እና የደቡብ 

ምስራቅ ሥፍራዎች ላይ የደመና ሽፋን የሚኖራቸው ሲሆንና በጥቂት ሥፍራዎቻቸው ላይ ቀላል 

መጠን ያለው ዝናብ ሊያገኙ እንደሚችሉ የትንበያ መረጃዎች ይጠቁማሉ። 

       በአጠቃላይ በሚቀጥሉት አሥር ቀናት ከኦሮሚያ ክልል ጅማ፣ ኢሉአባቦራ፣ምዕራብና    

ምሥራቅ ወለጋ ፣ የምሥራቅና የምዕራብ ሐረርጌ፤ ድሬዳዋ፤ አዲስ አበባ፤ ከአማራ ክልል ሰሜንና 

ደቡብ ወሎ፣ ሰሜን ሸዋ፣ ከትግራይ ክልል የምዕራብ እና የደቡብ ትግራይ ዞን፤አብዛኛዉ የአፋር እና 

የደቡብ ብሄር ብሄረሰቦችና ህዝቦች ክልል፤ የደቡብ ምዕራብ ኢትዮጵያ ፤የሲዳማ ክልል፤ በአብዛኛው 

ከመደበኛው ጋር የተቀራረበ መጠን ያለው ዝናብ እንደሚኖራቸው ይጠበቃል። የተቀሩት የሀገሪቱ 

አካባቢዎች በአመዛኙ ደረቅ ሆነው ይሰነብታሉ።በሌላ በኩል የሀገሪቱ ጠረፋማ ሥፍራዎች ላይ የቀኑ 

ከፍተኛ ሙቀት ከ35 ድግሪ ሴንቲግሬድ በላይ የሙቀት መጠን እንደሚኖራቸው የትንበያ መረጃዎች 

ይጠቁማሉ። 

 

 

 

 

ካርታ 6 ከማርች 1-11 የሚኖረው 
የዝናብ መጠን በሚ.ሜ 

 

ካርታ 7 ከማርች 1-11 የሚኖረው የቀኑ 
ከፍተኛ የሙቀት መጠን በዲግሪ 

ሴልሺየስ 

 



 

 

8 

 

 

እ.ኤ.አ ከማርች 1 እስከ 10/2023 የሚኖረው የአየር ሁኔታ አዝማሚያ 
በእርሻ ሥራ ላይ ሊያሳድር የሚችለው ተፅዕኖ 

 

    በተሰጠው የአየር ሁኔታ ትንበያ መሰረት በሚቀጥሉት የማርች የመጀመሪያው አሥር ቀናት የእርጥበት 

ሁኔታው የበልግ አብቃይ አካባቢዎች ላይ አንጻራዊ በሆነ መልኩ ከቀላል እስከ መካከለኛ መጠን ያለው 

እርጥበት ያገኛሉ፡፡ ይሁን እንጂ ከአስሩ ቀናት አጋማሽ በኋላ እርጥበቱ በመጠንና በስርጭት እየተስፋፋ እስከ 

ከባድ መጠን ያለው እርጥበት ሊኖር እንደሚችል የትንበያ መረጃዎች ይጠቁማሉ ይህም ሁኔታ የማሳ ዝግጅት 

ለማድርግ እና የተለያዩ የበልግ ሰብሎችን ለመዝራት አዎንታዊ ሚና የሚኖረው ሲሆን፤ በተለይም ቀደም 

ብለው በቂ እርጥበት ባለማግኘታቸው ምክንያት የዘር ስራ እንቅስቃሴ ላልጀመሩና በነበረው አነስተኛ 

እርጥበት አስቀድመው ለተዘሩ የተለያዩ የበልግ ወቅት ሰብሎችም ሆነ በአካባቢዎቹ ለሚበቅሉ ቋሚ ተክሎች 

እንዲሁም የደቡብ እና የደቡብ ምስራቅ በጥቂት ሥፍራዎቻቸው ላይ ቀላል መጠን ያለው እርጥበት ሊያገኙ 

ስለሚችሉ ለግጦሽ ሳርና ለመጠጥ ውሃ አቅርቦት በጎ ሚና ይኖረዋል። በተጨማሪም በተለያዩ ምክንያቶች ዘር 

ለመዝራት የዘገዩ አካባቢዎች የሚጠበቀውን እርጥበት ከግንዛቤ ውስጥ በማስገባት በቂ ዝግጅት ከወዲሁ 

እንዲያደርጉ ይመከራሉ። በአንፃሩም እርጥበት አጠር የሆኑ አካባቢዎች በመካከል ለሚከሰቱ ደረቅ ሰሞናት 

ጥቅም ላይ ማዋል የሚያስችል የዝናብ ውኃ ለማሰባሰብና ለማከማቸት የሚኖረውን እድል ሁሉ በአግባቡና 

በትኩረት ተግባራዊ ማድረግ ያስፈልጋል።  

 

እ.ኤ.አ ከማርች 1 እስከ 10/2023 የሚኖረው የአየር ሁኔታ አዝማሚያ 
በዉሀዉ ዘርፍ እንቅስቃሴ ላይ ሊያሳድር የሚችለው ተፅዕኖ 

 

   በሚቀጥሉት የማርች የመጀመርያው አስር ቀናት በውሃው ዘርፍ ላይ ሊኖር የሚችለው ተፅዕኖ 

ስንመለከት በአብዛኛው የበልግ እርጥበት ተጠቃሚ ተፋሰሶች ላይ የእርጥበት መጠን እየጨመረ 

እንደሚሄድ ይጠበቃል፡፡ ከነዚህም መካከል አብዛኛው ኦሞ ጊቤ፣ የላይኛውና የመካከለኛው ስምጥ 

ሸለቆ፣ አዋሽ፣ የመከከለኛው አባይ፣ የላይኛው ባሮ አከቦ፣ አፋር ደናክል እና ተከዜ ተፋሰሶች ላይ 

ከመጠነኛ እርጥበት እሰከ እርጥበታማ ሁኔታ እንደ ሚኖራቸው የሚጠበቅ በመሁኑ የሚገኘውን 

የዝናብ ውሃ በአግባቡ በመያዝ ጥቅም ላይ ማዋል ተገቢ ነው፡፡የተቀሩት የሀገሪቱ ተፋሰሶች ላይ ደረቅ 

እና ከፊል ደረቅ ሆነው ሊቆዩ እንደሚችሉ ይጠበቃል፡፡ 

 


